
Smart tourism 
konsepsiyasining 
o‘zbekistonda joriy 
etilishi: infratuzilma, 
xizmatlar va raqamli 
innovatsiyalar tahlili
Abriev Zoirjon 
Turizm va mehmonxona biznesi kafedrasi katta o‘qituvchisi, PhD. TDIU.

Annotatsiya:  Ushbu maqolada smart tourism konsepsiyasi doirasida O‘zbekiston turizm sohasida raqamli infratuzilma, 
zamonaviy xizmatlar va innovatsion texnologiyalarni joriy etish holati tahlil qilinadi. Turizmning raqamli transformatsi-
yasi jarayonida Internet of Things (IoT), Big Data, mobil ilovalar, QR-kodli gid xizmatlari, AR/VR texnologiyalari asosida 
shakllanayotgan aqlli xizmatlar turlarining mamlakatda qanday shakllanayotgani ko‘rib chiqiladi. Shuningdek, respublika
ning turizm infratuzilmasi raqamlashtirilishi, elektron vizalar, onlayn bronlash tizimlari, mobil xizmatlar va mahalliy hamda 
xalqaro tashrif buyuruvchilarga ko‘rsatilayotgan xizmatlar darajasi o‘rganiladi.

Kalit so‘zlar: smart tourism, raqamli texnologiyalar, IoT, Big Data, AR/VR, elektron viza, mobil ilova, turizm infratuzilmasi, 
xizmat sifati, onlayn bronlash, digital gid, sun’iy intellekt, mehmonxona tizimi, elektron xaritalar, xavfsiz sayohat, tajriba 
iqtisodiyoti, interaktiv xizmatlar, barqaror turizm.
Abstract:  This article analyzes the implementation of the smart tourism concept in Uzbekistan, focusing on digital infra-
structure, modern services, and innovative technologies. The study examines how smart services based on the Internet 
of Things (IoT), Big Data, mobile applications, QR-code guided tours, and AR/VR technologies are being developed in 
the country. It also explores the level of digitalization in the national tourism infrastructure, the use of e-visas, online book-
ing systems, mobile services, and the quality of service provided to both domestic and international tourists.

Keywords:   smart tourism, digital technologies, IoT, Big Data, AR/VR, e-visa, mobile application, tourism infrastructure, 
service quality, online booking, digital guide, artificial intelligence, hotel system, digital maps, safe travel, experience 
economy, interactive services, sustainable tourism.
Аннотация: В данной статье рассматривается состояние внедрения концепции «умного туризма» в Узбекистане 
в контексте цифровой инфраструктуры, современных туристических услуг и инновационных технологий. В про-
цессе цифровой трансформации туризма анализируется развитие интеллектуальных сервисов, основанных на 
технологиях Интернета вещей (IoT), больших данных (Big Data), мобильных приложений, QR-гидов и технологий 
AR/VR. Также изучается уровень цифровизации туристической инфраструктуры страны, внедрение электронной 
визы, онлайн-бронирования, мобильных сервисов и качество обслуживания как для местных, так и для иностран-
ных туристов.

Ключевые слова: умный туризм, цифровые технологии, IoT, Big Data, AR/VR, электронная виза, мобильное при-
ложение, туристическая инфраструктура, качество услуг, онлайн-бронирование, цифровой гид, искусственный 
интеллект, гостиничные системы, электронные карты, безопасное путешествие, экономика впечатлений, интерак-
тивные сервисы, устойчивый туризм.

K i r i s h
So‘nggi yillarda global turizm sohasi raqamli transformatsiyaning yangi bosqichiga qadam qo‘ymoqda. 

An’anaviy turistik xizmatlar o‘rnini bosayotgan raqamli texnologiyalar — xususan, Internet of Things (IoT), Big 
Data, mobil ilovalar, QR-kodli gid xizmatlari, virtual va kengaytirilgan reallik (VR/AR), bulutli texnologiyalar va 
sun’iy intellekt — sayyohlik tajribasini yanada interaktiv, shaxsiylashtirilgan va xavfsiz holga keltirishda muhim 
rol o‘ynamoqda. Bu jarayon jahon turizm industriyasida “Smart Tourism” nomi bilan tanilgan yangi yondashu-
vni shakllantirmoqda. Aqlli turizm konsepsiyasi nafaqat xizmat ko‘rsatish jarayonlarini avtomatlashtirish, balki 
sayohatchilar uchun qulay muhit yaratish, infratuzilmani optimallashtirish va davlat darajasida strategik turizm 
boshqaruvini raqamlashtirish imkonini bermoqda. O‘zbekiston Respublikasi ham ushbu global tendensiyalar-
dan chetda qolmay, milliy turizm strategiyasida raqamli transformatsiyani ustuvor yo‘nalishlardan biri sifatida 

belgilagan. Bu borada O‘zbekiston Respublikasi Prezidentining 2022-yil 28-yanvardagi “2022–2026-yillarda 
Yangi O‘zbekistonni rivojlantirish strategiyasi to‘g‘risida”gi PF–60-sonli farmonida quyidagi fikrlar keltirilgan: 
“Turizm sohasini raqamlashtirish, zamonaviy axborot-kommunikatsiya texnologiyalarini keng joriy etish orqali 
turizm xizmatlari sifatini oshirish va jahon standartlariga moslashtirish dolzarb vazifa hisoblanadi.” [PF–60, 
28.01.2022]. Mazkur strategiya doirasida e-visa.uz portali, “E-mehmonxona” tizimi, raqamli statistika platfor-
malari, sayyohlar uchun mo‘ljallangan mobil ilovalar, Toshkent–Samarqand–Buxoro kabi yo‘nalishlarda smart 
gid xizmatlari va elektron xaritalar bosqichma-bosqich joriy qilinmoqda. Xususan, Samarqandda “Silk Road 
Samarkand” turizm majmuasining ochilishi va raqamli xizmatlar bilan integratsiyasi bu yo‘nalishda katta yutuq 
sifatida e’tirof etiladi. Smart turizm O‘zbekistonda ayniqsa Madaniy meros ob’yektlari asosida tajriba iqtisodi
yoti (experience economy) tamoyillarini kengaytirishda qo‘llanilmoqda. Masalan, sayyohlar mobil ilovalar orqali 
tarixiy obidalar haqida audio-gidlar yordamida real vaqt rejimida ma’lumot olishlari, AR texnologiyalari orqali 
obidaning tarixiy qiyofasini ko‘rishlari va sayohat davomida interaktiv xaritalardan foydalanishlari mumkin. 
Shuningdek, O‘zbekistonning turizm infratuzilmasi — mehmonxonalar, transport, IT xizmatlari — raqamli 
transformatsiyaga tayyorlik darajasi, xizmat ko‘rsatish sifati va xorijiy sayyohlar bilan ishlashdagi zamonaviy 
yondashuvlar Smart Tourism konsepsiyasining samarali joriy etilishi uchun muhim mezon hisoblanadi. Shu 
jihatdan olganda, zamonaviy turizm sohasi nafaqat sayyohlik xizmatlari, balki xalqaro investitsiya, kadrlar salo-
hiyati, huquqiy baza, ekologik barqarorlik va innovatsion infratuzilma bilan chambarchas bog‘liq. Mazkur ilmiy 
maqola O‘zbekistonda smart turizmni rivojlantirish holati va istiqbollarini tizimli o‘rganishga qaratilgan. Unda bir 
tomondan xorijiy ilg‘or tajribalar, ikkinchi tomondan O‘zbekiston sharoitida joriy etilayotgan raqamli xizmatlar 
va infratuzilma tahlil qilinadi. Shuningdek, amaldagi loyihalar, ularning samaradorligi, mavjud muammolar va 
ularni bartaraf etish yo‘llari metodologik asosda yoritiladi.

M a v z u g a  o i d  a d a b i y o t l a r  t a h l i l i
Smart tourism konsepsiyasi bugungi global turizm sanoatining muhim strategik yo‘nalishiga aylangan 

bo‘lib, u zamonaviy raqamli texnologiyalar orqali xizmatlar sifati, infratuzilma samaradorligi va mijozlar ehti-
yojiga moslashuvchanlikni oshirishga qaratilgan. O‘zbekiston olimlari ushbu yo‘nalishda izchil izlanishlar olib 
bormoqdalar. Jumladan, X. Yo‘ldoshev turizmda raqamlashtirish jarayonining xizmatlar diversifikatsiyasiga 
ta’sirini tahlil qilarkan, “raqamli xizmatlar turizmda mijoz orientatsiyasini kuchaytiradi” deya ta’kidlaydi [1]. B. 
Qodirov esa smart turizmni O‘zbekiston sharoitida joriy etishdagi infratuzilmaviy muammolarni tahlil qilib, 
“raqamli xizmatlar faqat axborot emas, balki ishonch va xavfsizlik tizimini ham yaratishi kerak” degan fikrni 
ilgari suradi [2]. U bu bilan mehmonxona tizimlarida xavfsizlik algoritmlarini joriy qilish zaruratiga urg‘u beradi. 
A. Tursunov O‘zbekistondagi elektron viza tizimining joriy etilishi xorijiy sayyohlar oqimiga ijobiy ta’sir ko‘rsat-
ganini empirik ma’lumotlar asosida isbotlaydi. Unga ko‘ra, 2019-yilgi elektron viza islohoti natijasida tashrif 
buyuruvchilar soni 24 foizga oshgan [3]. T. Ibragimova va M. To‘xtasinova o‘z tadqiqotlarida smart turizmda Big 
Data texnologiyalarining imkoniyatlarini ko‘rsatib, “analitik xizmatlar turizm oqimlarini oldindan prognoz qilish 
imkonini beradi” degan xulosaga keladilar [4][5]. G. Narzieva esa smart turizmga o‘ziga xos yondashuv bilan 
qaraydi. U raqamli texnologiyalar orqali nafaqat xizmatlar, balki madaniy merosning saqlanishi va taqdimoti 
yo‘lga qo‘yilishini muhim deb biladi [6]. Ayni paytda xorijiy tadqiqotchilar ham bu sohada muhim g‘oyalarni ilgari 
surishgan. Xususan, Buhalis va Amaranggana (2015) smart turizmni “raqamli axborot, mobil texnologiyalar va 
sun’iy intellekt integratsiyasi asosida shakllanadigan, foydalanuvchi markazlashgan turizm modeli” deb ta’rif
laydi [13]. Ular ushbu modelni innovatsion xizmatlar orqali sayyohlarning real vaqtli ehtiyojlariga moslashtirish 
zaruratini ko‘rsatadilar. Gretzel (2011) o‘z tadqiqotida turizmning raqamli ekotizimini ijtimoiy tarmoqlar va mijoz 
xatti-harakatlari bilan bog‘laydi [14]. Uning fikricha, smart turizm “interaktiv, ma’lumotga boy va raqamli o‘zaro 
ta’sirga asoslangan holatni anglatadi.” X. Jamolov, D. Axmedov, I. Rasulov, Z. Ashurova, M. Saydaliyev, L. 
Shokirova singari olimlar esa smart turizm O‘zbekiston bozorida xizmatlar sifatini oshirish, mehmonxonalar
ning raqamli tizimga o‘tishini tezlashtirish va sayyohlarning mobil ehtiyojlariga mos ekotizimni shakllantirishda 
muhim rol o‘ynashini qayd etadilar [7–12].  Xulosa qilib aytganda, mavjud ilmiy manbalar smart turizm kon-
sepsiyasini rivojlantirishda texnologik, ijtimoiy va iqtisodiy omillarning o‘zaro integratsiyasini nazariy va amaliy 
asoslashga xizmat qilmoqda.

T a d q i q o t  m e t o d o l o g i ya s i
Mazkur tadqiqotning asosiy maqsadi — O‘zbekiston Respublikasida smart tourism konsepsiyasining joriy 

etilishi, raqamli infratuzilma va innovatsion xizmatlar holati va ularning samaradorligini empirik asosda baho
lashdan iborat. Shu maqsadda, kompleks metodologik yondashuv tanlandi, ya’ni tadqiqotda sifat va miqdoriy 
usullar integratsiyasi asosida tahlil olib borildi.

1. Tadqiqot yondashuvi

Tadqiqot dizayni holat tahlili (case study) va deskriptiv-analitik yondashuvga asoslanadi. O‘zbekiston miso
lida smart turizm joriy etilgan platformalar, xizmatlar va infratuzilma elementlari chuqur tahlil qilindi. Ayniqsa, 
Samarqand, Buxoro, Toshkent va Xiva shaharlarida turizmda raqamlashtirish darajasi bo‘yicha joylarda kuza-
tuvlar, intervyular va ikkilamchi statistik ma’lumotlar asosida baholash amalga oshirildi.

2. Ma’lumot manbalari
•	 Tadqiqotda foydalanilgan asosiy ma’lumot manbalari quyidagilardan iborat:
•	 O‘zbekiston Respublikasi Turizm va madaniy meros vazirligi statistik hisobotlari;
•	 Dastlabki axborotlar: “E-mehmonxona” tizimi, e-visa.uz, Uzbekistan.travel portali statistikasi;
•	 Xalqaro tashkilotlar hisobotlari: UNWTO, WTTC, OECD;
•	 Mahalliy hokimiyatlar va turizm kompaniyalari bilan o‘tkazilgan intervyular;
•	 Turizm bo‘yicha raqamli ilovalar (Uzbekistan Guide App, Discover Uzbekistan, Smart Guide Samarkand).
•	 Ushbu ma’lumotlar asosida raqamli xizmatlar soni, ulardan foydalanuvchilar oqimi, xizmat turlari, texnik 

imkoniyatlar, foydalanuvchi qoniqish darajasi kabi mezonlar tahlil qilindi.
3. Tadqiqot vositalari
Anketalash usuli: 240 nafar xorijiy va mahalliy sayyohlar orasida onlayn so‘rovnoma o‘tkazildi. Anketada 

asosiy e’tibor quyidagi savollarga qaratildi: raqamli xizmatlardan foydalanish tezligi, ularning sifati, mobil 
ilovalarning qulayligi, xavfsizlik, shaxsiy axborot muhofazasi, sun’iy intellekt elementlari qo‘llanilishi.

Yarim tuzilgan intervyular: 15 ta turizm sohasi mutaxassislari (shu jumladan mehmonxona administrator-
lari, gidlar, IT-xizmat provayderlari) bilan sifatli suhbatlar o‘tkazildi. Bu metod orqali amaliy muammolar, xizmat-
lar muvofiqligi, raqamlashtirishda uchrayotgan to‘siqlar haqida chuqur ma’lumot olindi.

Kuzatuv (observatsiya): Turizm maskanlarida joylashgan raqamli axborot panellari, Wi-Fi tarmog‘i mavjud-
ligi, mobil ilova bilan bog‘liq foydalanuvchi interfeysi, QR-gidlar va avtomatlashtirilgan to‘lov tizimlari bevosita 
joyida baholandi.

4. Baholash mezonlari
Baholashda quyidagi 5 asosiy yo‘nalish bo‘yicha indikatorlar ishlab chiqildi (1-jadval).

1-jadval: Smart turizmni baholash uchun yo‘nalishlar va ko‘rsatkichlar tizimi.
Yo‘nalish Ko‘rsatkichlar

Raqamli xizmatlar QR-gidlar, e-visa, mobil ilovalar mavjudligi
Texnologik infratuzilma Internet tezligi, interaktiv xaritalar, “smart kiosks”
Foydalanuvchi tajribasi Interfeys qulayligi, xizmatga kirish tezligi
Integratsiya darajasi Ichki IT tizimlar bilan bog‘lanish (mehmonxona, transport)
Innovatsion yechimlar VR/AR, sun’iy intellekt, chatbot xizmatlari

Indikatorlar har bir shahar uchun 5 ballik tizimda baholandi, ularning umumiy qiymatlari keyingi bo‘limda 
jadvallar shaklida keltiriladi.

5. Tahlil yondashuvi
Olingan ma’lumotlar deskriptiv statistika, korrelatsion tahlil va tarkibiy baholash (component analysis) 

usullari orqali qayta ishlanadi. Microsoft Excel, SPSS va Power BI dasturlaridan foydalanildi. Ayniqsa, foyda-
lanuvchi tajribasi (user experience – UX) indeksini baholashda Likert shkalasidan foydalanildi (1 – umuman 
qoniqmagan, 5 – to‘liq qoniqdi).

6. Metodologik cheklovlar
Tadqiqotda ba’zi cheklovlar mavjud: ma’lumotlar asosan 2022–2024 yillar oralig‘ida to‘plangan, barcha 

turizm xizmat ko‘rsatuvchilarga intervyu olish imkoni bo‘lmagan. Shuningdek, ayrim texnologik xizmatlar (AR/
VR) hali to‘liq joriy qilinmagani sababli statistik asoslar cheklangan.

T a h l i l  v a  n a t i j a l a r
Tadqiqot natijalari O‘zbekistonning turizm sohasida raqamli transformatsiya jarayoni bosqichma-bosqich 

amalga oshirilayotganini, biroq bu jarayon hududlar bo‘yicha sezilarli tafovutlar bilan kechayotganini ko‘rsatdi. 
Smart turizmning asosiy elementlari bo‘lgan raqamli infratuzilma, foydalanuvchiga yo‘naltirilgan xizmatlar va 
texnologik innovatsiyalarning mavjudligi har bir shahar kesimida farqlanmoqda.

Avvalo, raqamli infratuzilma darajasi yuqori bo‘lgan shaharlarda xizmatlar xilma-xilligi va sayyohlarning 
raqamli xizmatlardan foydalanish darajasi ham yuqori. Toshkent shahrida mavjud bo‘lgan “E-mehmonxona” 
tizimi, elektron viza portali, sayyohlar uchun mo‘ljallangan mobil ilovalar, Wi-Fi punktlari va QR-gidlar orqali 
smart turizm infratuzilmasi sezilarli darajada shakllangan. Samarqandda esa ayniqsa QR-gid va mobil interak-
tiv xizmatlar samaradorligi yuqori baholandi, bu sayyohlarning o‘z marshrutlarini mustaqil tashkil etish imkoni-
yatlarini kengaytirmoqda.

Shu bilan birga, tarixiy-madaniy turizm markazlari bo‘lgan Buxoro va Xiva shaharlarida texnologik 
yechimlarning joriy etilishi sust ketmoqda. Mazkur hududlarda raqamli to‘lovlar, mobil navigatsiya tizimlari, 
chatbotlar va sun’iy intellekt asosidagi xizmatlar deyarli mavjud emas. Internet tezligi, interaktiv xizmatlarga 
ulanish sifati va texnik qo‘llab-quvvatlash xizmatlari yetarli emasligi, xizmatlar integratsiyasining pastligi bu 
holatning asosiy sabablaridan hisoblanadi.

2-jadval:Smart turizm infratuzilmasi mavjudligi bo‘yicha baholash (5 ballik tizimda).

Shahar Internet 
tezligi

QR-gidlar 
mavjudligi

Mobil 
ilovalar

E-visa 
integratsiyasi

Smart 
kiosklar

Wi-Fi 
punktlari

Umumiy 
ball

Toshkent 5 5 4 5 3 5 27
Samarqand 4 5 4 4 2 4 23
Buxoro 3 4 3 4 1 3 18
Xiva 2 3 3 3 1 2 14
Termiz 2 1 2 2 0 1 8

2-jadval smart turizm konsepsiyasini joriy etishda muhim ahamiyat kasb etuvchi infratuzilma elementlar-
ini 5 ballik tizim asosida baholaydi. Tadqiqot natijalariga ko‘ra, Toshkent shahri 27 ball bilan yetakchilik qiladi. 
Buning sababi sifatida, poytaxtda ilgari surilgan raqamli transformatsiya loyihalari, investorlar faoliyati va turizm 
xizmatlarining ko‘p tarmoqli rivojlanishi aytib o‘tish lozim. Samarqand shahri 23 ball bilan ikkinchi o‘rinda. 
Shaharda “Silk Road Samarkand” kabi mega-loyihalarning raqamli texnologiyalar bilan integratsiyasi, smart 
kiosklar, QR-gidlar va mobil ilovalarning qo‘llanilishi turizm sohasini sezilarli darajada transformatsiya qilgan. 
QR-kod asosida ma’lumot beruvchi tizimlar sayyohlarning madaniy obidalarga bo‘lgan qiziqishini oshiradi va 
turistik marshrutlarni mustaqil tuzish imkonini beradi. Buxoro va Xiva shaharlari esa tarixiy boy merosga ega 
bo‘lishlariga qaramay, zamonaviy texnologiyalar joriy etilishi nuqtai nazaridan nisbatan orqada qolmoqda. Jum-
ladan, Buxoro 18 ball bilan baholangan bo‘lib, bu shaharda Wi-Fi punktlari sonining yetishmasligi, smart kiosk-
lar bo‘lmasligi va mobil ilovalar sifati pastligi bilan bog‘liq. Xivada esa bu ko‘rsatkich atigi 14 ballni tashkil etadi. 
Termiz shahri misolida esa smart infratuzilma deyarli mavjud emas. Bu esa turizm strategiyasining hududiy 
nomutanosibligini ko‘rsatadi. Mazkur hududlarda internet tezligi pastligi, QR-gidlar mavjud emasligi va raqamli 
to‘lov tizimlarining yo‘qligi raqamli sayyohlik xizmatlariga salbiy ta’sir ko‘rsatmoqda. Ushbu tahlil shuni ko‘rsa-
tadiki, raqamli infratuzilmaning joriy etilishi bevosita markazlashgan investitsiyalar, siyosiy e’tibor va xalqaro 
hamkorlik loyihalariga bog‘liqdir. Infratuzilmaviy tengsizliklarni bartaraf etish uchun mintaqaviy raqamli transfor-
matsiya dasturlari zarur.

3-jadval: Sayyohlar tomonidan raqamli xizmatlardan foydalanish ko‘rsatkichlari (foiz hisobida).

Shahar
Mobil ilovadan 
foydalanganlar 

(%)

QR-gid 
foydalanuvchilari 

(%)

E-visa
Onlayn 

bron 
qilish 
(%)

Virtual 
xarita 

ishlatganlar 
(%)

Raqamli 
to‘lov 
(%)

O‘rtacha 
qoniqish 

(%)

Toshkent 78 65 92 83 70 75 82

Samarqand 70 80 85 76 62 65 76

Buxoro 60 58 70 65 50 52 64

Xiva 48 44 66 58 40 38 52

Termiz 25 18 32 30 15 10 28

3-jadvalda O‘zbekistonning turistik shaharlari bo‘yicha foydalanuvchi darajasida raqamli xizmatlardan foy-
dalanish foizi ko‘rsatilgan. Ushbu ko‘rsatkichlar sayyohlarning real amaliy tajribasini ifodalaydi va smart tur-
izmning samaradorligini aniqlashda muhim rol o‘ynaydi. Toshkent shahri yana yetakchilik qilmoqda — e-visa 
tizimidan foydalanuvchilar 92 foizni tashkil etadi. Bu xizmat xorijlik sayyohlar uchun eng qulay va tezkor vosita 
bo‘lib, pasport va biometrik ma’lumotlar asosida 3 kun ichida vizani olish imkonini beradi. Shuningdek, mobil 
ilovadan foydalanish 78 foizni tashkil etgani — poytaxtdagi xizmatlar interaktivligining yuqoriligidan dalolat 
beradi. Samarqandda esa QR-gid xizmatlaridan foydalanuvchilar ulushi 80 foizga yetgan. Bu, shaharning boy 
madaniy obidalar majmuasiga ega ekani va ushbu obidalarni tushuntirish uchun raqamli yechimlar keng joriy 

etilganini ko‘rsatadi. Onlayn bron qilish 76 foizga yetgan bo‘lib, bu sayyohlar orasida mustaqil xizmat tanlash 
va xarid qilish tendensiyasining kuchayganidan dalolat beradi. Buxoro va Xiva shaharlari bu borada o‘rtacha 
pozitsiyalarda bo‘lib, xizmatlardan foydalanish 50–60 foiz atrofida. Bu raqamlar smart texnologiyalar xizmatga 
joriy etilgan bo‘lsa-da, foydalanuvchilarning xabardorligi yoki xizmatlarning intuitiv emasligi sababli to‘liq ish-
latilmayotganini anglatadi. Termiz shahrida raqamli xizmatlardan foydalanish foizlari juda past. Bu esa turistik 
infratuzilmaning sustligi bilan bir qatorda, marketing va xizmatlarni tanitishning yetarli emasligi bilan bog‘liq. 
Jadval sayyohlar orasida mobil ilovalar va e-visa eng ko‘p talab qilinayotgan xizmatlar ekanligini ko‘rsatadi. 
Raqamli xaritalar, chatbotlar va virtual gidlar esa hanuz past ko‘rsatkichlarda bo‘lib, bu yo‘nalishlarda foyda
lanuvchi o‘rgatuvchi va foydali interfeyslar yaratilishi lozimligini bildiradi.

4-jadval: Innovatsion yechimlar mavjudligi va joriy etilganlik darajasi.

Hudud AR/VR 
xizmatlari Chatbotlar

Sun’iy 
intellekt 

(AI)

Raqamli 
xavfsizlik

IoT 
xizmatlari

Data analytics 
qo‘llanilishi

Innovatsion 
indeks (maks 

30)
Toshkent 4 5 4 5 3 5 26
Samarqand 3 4 3 4 2 4 20
Buxoro 2 3 2 3 1 3 14
Xiva 1 2 1 2 0 2 8
Termiz 0 1 0 1 0 1 3

4-jadvalda zamonaviy texnologiyalar — AR/VR, sun’iy intellekt, IoT, data analytics — turizmda qanday 
joriy etilganligi o‘rganilgan. Bu texnologiyalar smart turizmning ilg‘or bosqichini tashkil etadi. Toshkent yana eng 
yuqori natijani (26 ball) ko‘rsatmoqda. Poytaxtdagi mehmonxonalar va aeroport tizimlarida chatbot yordamida 
onlayn registratsiya, AI asosidagi shaxsiy takliflar, tashrifchilar oqimini taxminlovchi analitik xizmatlar mavjud. 
AR/VR xizmatlari, masalan, Toshkentdagi Amir Temur maydonida, mobil ilova orqali virtual tarixiy ekskursiya 
shaklida taqdim etilmoqda. Samarqandda AR tajriba zonalari sinov tarzida joriy etilgan bo‘lsa-da, IoT xizmatlari 
(masalan, aqlli yo‘l ko‘rsatkichlar, smart parkovkalar) hanuz to‘liq joriy etilmagan. Data analytics vositalariga 
asoslangan qaror qabul qilish tizimlari — asosan turistik agentliklar darajasida qo‘llaniladi. Buxoro va Xiva kabi 
shaharlar hali bu texnologiyalarni joriy etishda sust harakat qilmoqda. Sun’iy intellektga asoslangan xizmatlar 
(chatbot, foydalanuvchi profilingi) mavjud emas. Mahalliy turizm kompaniyalari yetarli IT-resurslarga ega emas, 
davlat tomonidan raqamli texnologiyalarga subsidiya ajratilishi zarur. Termiz esa umuman innovatsion tex-
nologiyalardan foydalanmayotgan hudud sifatida ko‘rilmoqda. Bu raqamli tengsizlikka olib kelmoqda va ichki 
turizmni kengaytirishda to‘siq bo‘lib xizmat qilmoqda. Ushbu jadvaldan ko‘rinadiki, smart turizmda texnologik 
taraqqiyot muhim rol o‘ynaydi, biroq u har bir hududda bir xil sur’atda ketmayapti. Uskunalar yetkazib berish, 
kadrlar salohiyati va IT-infratuzilmani rivojlantirish uchun davlat xususiy sheriklik mexanizmlarini ishga solish 
dolzarb vazifa bo‘lib qolmoqda.

Shuningdek, raqamli xizmatlardan foydalanishni rag‘batlantirish, AR/VR va IoT texnologiyalarni amaliy-
otga joriy etish, mahalliy IT-startaplar bilan turizm sohasi integratsiyasini kuchaytirish orqali smart turizm rivo-
jiga yangi bosqichga o‘tish imkoniyati mavjud.

X u l o s a  v a  t a k l i f l a r
O‘zbekiston Respublikasida turizm sohasining raqamli transformatsiyaga yo‘naltirilishi, ayniqsa, smart 

turizm konsepsiyasining milliy rivojlanish strategiyalariga integratsiyalashuvi muhim bosqichga kirganini ko‘rsat-
moqda. Ushbu tadqiqot davomida aniqlangan natijalar shuni ko‘rsatadiki, raqamli texnologiyalarni turizm infra-
tuzilmasiga joriy etish orqali xizmatlar sifati, sayyohlar oqimi va turizm salohiyati sezilarli darajada oshirilmoqda. 
Biroq, jarayon hududlararo tafovutlar, resurslar taqsimotidagi nomutanosibliklar, malakali kadrlar tanqisligi va 
texnologik infratuzilmaning notekis rivojlanishi bilan murakkablashmoqda. Tahlil qilingan ma’lumotlarga ko‘ra, 
Toshkent va Samarqand shaharlari smart turizm elementlari — QR-gidlar, mobil ilovalar, onlayn bronlash tizim-
lari, e-visa platformalari, chatbot va analitik tizimlar — bo‘yicha yetakchi hisoblanadi. Boshqa yirik turistik sha-
harlarda (Buxoro, Xiva, Termiz) esa bu kabi texnologiyalar sust rivojlanmoqda yoki joriy qilinmagan. Bu raqamli 
tengsizlik, turizm xizmatlarining bir xil darajada ko‘rsatilmasligiga olib kelmoqda va mamlakat bo‘yicha umumiy 
turistik tajriba sifati bir xil emasligini ko‘rsatmoqda. Xorijiy tajribalar (Turkiya, Janubiy Koreya, Singapur) bilan 
solishtirilganda, O‘zbekiston hali “aqlli shahar – aqlli turizm” yondashuvini to‘liq joriy etmagan. Bu borada huku-
mat, xususiy sektor va ta’lim muassasalari o‘rtasidagi hamkorlik muhim rol o‘ynaydi. Sun’iy intellekt, IoT, AR/
VR texnologiyalari orqali foydalanuvchi markazlashgan xizmatlarni yaratish, shuningdek, sayyohlar harakatini 
oldindan prognoz qiluvchi Big Data tizimlarini yo‘lga qo‘yish O‘zbekistonning turizm raqobatbardoshligini oshi-

radi. Shuningdek, sayyohlar tomonidan xizmatlardan foydalanish statistikasi shuni ko‘rsatdiki, xizmat mavjud 
bo‘lishi yetarli emas — uning foydalanish qulayligi, interfeys soddaligi va xavfsizlik kafolati raqamli xizmatlarni 
ommalashtirishda hal qiluvchi omillardir. Shu sababli, raqamli xizmat dizaynida foydalanuvchiga yo‘naltirilgan 
yondashuv asosiy mezon bo‘lishi lozim.

